
ЦАГДААГИЙН БАЙГУУЛЛАГЫН ШИНЭТГЭЛ, 
ХӨГЖЛИЙН ЧИГ ХАНДЛАГА

Хураангуй. Энэхүү илтгэлээр цагдаагийн байгууллагын 
өөрчлөлт, шинэчлэлтийн эрх зүйн зохицуулалтын эерэг ба сөрөг 
хандлага, практикт тулгамдсан байдал, цаашид шийдвэрлэх асуудлыг 
хөндөж тавихыг зорилоо.

Түлхүүр үг. Цагдаагийн байгууллага, өөрчлөлт, шинэчлэлт, эрх 
зүйн шинэтгэл, хөгжил, чиг хандлага.

Цагдаагийн байгууллагын өөрчлөлт нь хөгжлийн чиг 
хандлагатай уяалдуулан өнгөрсөн хийгээд ирээдүйгээ чиглэсэн 
бодлогын шинжтэй томоохон өөрчлөлтийг сүүлийн 25 жилийн 
хугацаанд хийж байна.

Цагдаагийн байгууллагын чиг үүргийн стратегид суурилсан 
энэхүү шинэчлэл нь хэдийгээр урт хугацааны туршид явуулж байгаа 
мэт боловч тухайн үед мөрдөгдөж байсан хууль эрх зүйн талаас нь 
1993-2013 он буюу “Цагдаагийн байгууллагын тухай хууль” мөрдөгдөж 
байсан үе, 2013 оноос хойшхи буюу “Цагдаагийн албаны тухай хууль” 
мөрдөгдөж байгаа үеийнх гэж ангилж болох юм.

Цагдаагийн байгууллагын өөрчлөлтийн үе. “Цагдаагийн 
байгууллагын тухай” хууль /1993-2013/ хүчин төгөлдөр мөрдөгдөж 
байсан үед цагдаагийн байгууллага нь гэмт хэрэгтэй тэмцэх, нийгмийн 
хэв журам сахиулах үндсэн үүргээс гадна хөдөлгөөний аюулгүй 
байдлыг хангах, галын аюулаас хамгаалах, иргэний бүртгэл буюу 
паспортын дүрмийг биелүүлэх, иргэн гэр бүлийн шилжилт 
хөдөлгөөнийг хянах, цагдан хорих байрны үйл ажиллагаанд хяналт 
тавих, хуяглан хүргэх, захиргааны журмаар баривчилсан этгээдийг 
харгалзах зэрэг олон үүрэг чиглэлийг гүйцэтгэж ирсэн байна.

"Цагдаагийн байгууллагын хуулиар хүлээлгэсэн захиргааны 
бусад үүрэг эрх зүйн шинэтгэлийн жилүүдэд салбарын бусад хуульд 
тусгагдан нэмэгдсээр 2011 он гэхэд 90 гаруй хуулийн 160 орчин хэм 
хэмжээгээр цагдаагийн байгууллагад эрх олгож, үүрэг болгосон байдаг.

Энэ нь цагдаагийн байгууллагын үйл ажиллагааны чиглэл, бодлогыг 
тодорхой бус болгохоос илүү эрх хэмжээг буруу төлөвшүүлэн гажуудал 
болж эхэлсэн " гэж үзжээ. Эндээс үзэхэд цагдаагийн байгууллага нь 
нийгмийн харилцааны бүхий л салбарт зайлшгүй оролцох шаардлага 
гарч байсныг гэрчлэхийн зэрэгцээ эрх зүйн зохицуулалт боловсронгуй 
болж нөгөө талаар үйл ажиллагаа хэт өргөжин захиргааны үүргийг 
гүйцэтгэж ирсэн нь харагдаж байна.

Хууль эрх зүйн чиг үүрэг талаас авч үзвэл төрийн бусад чиг 
үүргийн байгууллагын гүйцэтгэвэл зохих үүрэг цагдаагийн 
байгууллагад шилжиж хэт их захиргааны үүрэг хүлээж ажиллаж 
байжээ. Нийгэм ард иргэдийн дунд цагдаагийн үүрэг хариуцлагыг энэ 
утгаар нь тусган авч зарим талаар "цагдаажсан төр“, "хүчний 
байгууллага" гэх мэт нэр томъёо өгч сөрөг хандлагыг дагуулж байжээ.

Цагдаагийн байгууллагын шинэчлэлийн үе. Цагдаагийн албаны 
тухай хуулийг батлан холбогдох бусад хууль эрх зүйн зохицуулалт 
батлагдан мөрдөгдөж эхэлснээс цагдаагийн байгууллагын эрх зүйн 
шинэчлэл эрчимтэй явагдаж. урьд хэрэгжүүлж байсан зарим 
захиргааны олон талт чиг үүргийг харъяаллах байгууллагад нь 
шилжүүлэн бодлогын шинжтэй алхамыг хэрэгжүүлсэн байна. 
Тухайлбал: Төрийн бусад байгууллагын үүрэх ёстой ажлыг үе 
шаттайгаар шилжүүлсэн алхамын нэг нь хуулийн этгээдийн тамга 
тэмдэгтийн хяналтыг Улсын бүртгэлийн ерөнхий газарт, эрүүлжүүлэх 
үйл ажиллагааг эрүүл мэндийн байгууллагад, шүүхийн шийдвэрээр 
баривчлагдсан этгээдийг хяналт тавих үйл ажиллагааг ШШГЕГ-т. гэрч. 
хохирогчийг хамгаалах, шүүх, шүүгчийн аюулгүй байдлыг хангах, гэмт 
этгээдийг хуяглан хүргэх үйл ажиллагааг тахарын албанд шилжүүлж. 
захиргааны нүсэр ачааг хөнгөрүүлснээр цагдаагийн байгууллага 
хуулиар шууд хүлээсэн үүргээ хэрэгжүүлэх боломж бүрдсэн. Өөрөөр 
хэлбэл Цагдаагийн албаны тухай хуулийн 3 дугаар зүйл ’’Цагдаагийн 
алба нь гэмт хэрэгтэй тэмцэх, нийтийн хэв журам хамгаалах, олон 
нийтийн аюулгүй байдлыг хангах үндсэн чиг үүрэг бүхий хууль 
сахиулах байгууллага мөн ” гэсэн хууль сахиулах чиг үүргээ бүрэн 
дүүрэн хэрэгжүүлэх зохицуулалтыг бий болгосон.

Хууль сахиулах байгууллагын шинэчлэл нь нийгмийн хөгжлийн 
зүй тогтолыг даган хийгдэж байгаа. хэдий ч зөвхөн эрх зүйн 
зохицуулалт, бүтэц зохион байгуулалтын өөрчлөлт, байгууллагын 
болоод албадын нэр томъёог өөрчлөх зэргээр цаг үеийнхээ нөхцөл 

байдалтай тохирсон илүү үр дүнтэй, зөв гэсэн алхмыг хэрэгжүүлж, 
олон улсын жишиг стандартад нийцүүлэх, ялангуяа хөгжингүй гэгдэх 
орноос хуулбарлах, хөрсөнд нь шууд буулгахыг чармайж иржээ.

Цагдаагийн байгууллагад хийгдсэн шинэчлэлтийн эерэг болон 
сөрөг хандлага. Нийгэм. улс төрийн өөрчлөлт, хөгжлийн дагуу хийгдэж 
буй цагдаагийн байгууллагын шинэчлэлтийн чиг хандлага нь нийгмийн 
эрэлт. хэрэгцээнд тулгуурласан, урьдчилан төлөвлөгдсөн зарим 
тохиолдолд тухайн нөхцөл байдалтай тохируулан, зохицуулах шинжтэй 
шинэчлэлтийг хийж хэрэгжүүлж байгаа нь эерэг болон сөрөг хандлагыг 
дагуулсаар ирсэн байна.

Хууль зүйн салбар түүнд багатах цагдаагийн байгууллагад 
хийгдсэн эрх зүйн өөрчлөл, шинэчлэл нь нийгмийнхээ хэрэгцээнд 
тулгуурлан хэрхэн оновчтой хийгдсэн болох зөв. буруу түүний алдаа. 
онооны шалгуур нь цаг хугацааны явцыг хэрхэн тулж өнгөрүүлж 
байгаагаар тодорхойлогдох боловч ашиг сонирхолын нөлөөлөөс 
хамаарч үйл явц нь түр зогсох ч тохиолдол байхыг үгүйсгэхгүй.

Шинэчлэлийн давуу талыг дараах байдлаар тодорхойлно. Үүнд:
> Цагдаагийн байгууллагын жишиг нормативыг тогтоосон;
> Шинэчилсэн хууль эрх зүйн орчинд бүтцийн өөрчлөлт 

хийгдсэн;
> Цагдаагийн байгууллага, иргэдийн харилцааг ойртуулсан;
> Олон нийт, цагдаагийн ажилтныг сурган дадлагжуулах, 

томилох ажлыг эхлүүлсэн;
> Нийслэлийн дүүргүүдэд цагдаагийн хэлтсийг шинээр нэмж 

байгуулсан;
> Орон нутагт ажиллаж буй алба хаагчдад мөнгөн 

урамшуулал олгох эрх зүйн орчныг бүрдүүлсэн.
Цагдаагийн байгууллага, иргэдийн хамтын ажиллагааг 

сайжруулах, тэдний оролцоог нэмэгдүүлэх олон нийтийн аюулгүй 
байдлыг хангах иргэдийг аймаг, нийслэл бүрт ажиллуулах болсон нь 
цагдаагийн байгууллага үйл ажиллагаа хэрэгжүүлэхдээ олон нийтийг 
түшиглэсэн бааз суурьтай болохын зэрэгцээ тэднийг зөв сонгон 
ажиллуулснаар цаашид үндсэн чиг үүргээ хэрэгжүүлэхээс гадна хүний 
нөөцийн бааз сууриа бэхжүүлэх бодлогын шинжтэй алхам болсон.

Нийслэлд цагдаагийн хэлтсийг шинээр нэмж байгуулж, байрыг 
ашиглалтанд оруулснаар нэгжийн хүн хүчийг нэмэгдүүж, иргэдэд 
шуурхай, хүрч үйлчлэх, алба хаагчдын ажиллах орчин нөхцлийг 

бүрдүүлэх. үйлчилгээний соёл, харилцааг сайжруулах, хүний эрхийг 
хангах чиглэлээр хийгдсэн нэг ажил болсон ба түүнчлэн орон нутагт 
алслагдсан сумдад 5-аас дээш жил тогтвортой ажилласан алба хаагчдад 
мөнгөн урамшуулал олгож эхэлсэн нь хөдөө орон нутагт ажиллах алба 
хаагчдын нийгмийн асуудлыг шийдвэрлээд зогсохгүй чадварлаг 
боловсон хүчнийг суманд тогтвортой ажиллуулах, ялангуяа шинэ залуу 
боловсон хүчин орон нутагт ажиллах сонирхолыг төрүүлж, эдийн 
засгийн хөшүүрэг өгөхүйц шинэлэг ажил болсон.

Шинэчлэн батлагдсан Цагдаагийн албаны тухай хуульд заасан 
чиг үүргийн дагуу цагдаагийн байгууллагын бүтэц зохион 
байгуулалтанд өөрчлөлт хийгдсэн нь гэмт хэрэгтэй тэмцэх үндсэн чиг 
үүргийг тус бүртээ хэрэгжүүлж байсан эрүү, мөрдөн байцаах. хэрэг 
бүртгэх албыг нэгтгэсэн нь зөв алхамын эхлэл болсон боловч дараагийн 
удирдлага үгүйсгэж хуучин хэвэнд оруулсан нь шинэчлэлийн 
бодлогоос ухарч. улс төр. бүлгийн нөлөөлөл орж, алба хаагч. албад 
хоорондын үзэл бодлын зөрчилдөөнд хүргэх үр дагаврыг үүсгэж байна.

Хууль эрх зүйн шинэтгэл нь Монгол Улсын цагдаагийн 
байгууллагын үйл ажиллагааны алс хэтийн төлөвлөлтийг харахаас 
илүүтэй бүтэц зохион байгуулалт, байгууллагын болоод албадын нэр 
томъёог өөрчлөх зэргээр өөр соёлын өв уламжлалтай, хотжсон барууны 
хөгжилтэй орнуудын туршлагыг дуурайх байдлаар шууд буулгасан нь 
өнөөгийн нийгэмд тохирохгүй, цохицохгүй хэрэгжүүлэх боломжоор 
бүрэн хангагдахгүй шалтгааны улмаас хуулийг ойр ойрхон өөрчлөх 
нөхцөл байдлыг үүсгэх үр дагаварыг дагуулж байна.

Харин сул талыг дараах байдлаар тодорхойлж болно. Үүнд:
> Хууль эрх зүйн шинэтгэлийг бүрэн хийгээгүй;
> Дарга, удирдах ажилтны тогтворгүй байдал;
> Цагдаагийн ахмад ажилчдын залгамж халаа алдагдсан;
> Цагдаагийн цолны үнэлэмжийг бууруулсан;
> Байгууллагын бүтцийн зарим өөрчлөлт оновчгүй хийгдсэн;
> Орон нутагт сумдыг тойргийн гэх байдлаар хуваарилсан;
> Шинэчлэлийг онолын, түвшинд судалгаагүй хийснээр 

практик амьдралд аажмаар сөрөг хандлагуудтай тулгарсан.
Хууль сахиулах үйл ажиллагааг зохицуулсан тухай хууль 

батлагдан мөрдөгдөж эхэлсэн боловч хууль сахиулах үүрэг гүйцэтгэх 
алба хаагчдчийнхаа эрх зүйн байдлыг зохицуулан хамгаалсан тухай 
хууль болох "Хууль сахиулагчийн эрх зүйн байдлын тухай хууль"-ийг 

өнөөг хүртэл батлаагүй байгаас хууль сахиулах үүрэг гүйцэтгэж буй 
алба хаагчид үйл ажиллагаагаа явуулахдаа эрх зүйн харилцааг 
зохицуулсан хуульгүйгээр үүрэг гүйцэтгэсээр байна.

Хууль зүйн сайд Б.Дорлигжав “Эрх зүйн шинэтгэлийн хувьд 
иргэдийн хүлээлт маш өндөр байгаа. Батлагдсан гол хуулиуд нь Үндсэн 
хуулийн Цэцээс "Үндсэн хууль зөрчсөн" гэсэн дүгнэлт гарснаар 
хэрэгжихгүй болж эхэлсэн. Зарим хуулиуд хол зайтай, цуварч гарлаа. 
Тийм болохоор хоорондоо уялдаа холбоо муутай, амьдралд 
хэрэгжихгүй, төвөг удаж байх жишээтэй. Жишээлбэл, өнгөрсөн жил 
Цагдаагийн албаны тухай хууль хэрэгжиж эхэлсэн. Гэтэл тэр дотроо 
Мөрдөх албаны тухай хууль гээд ирээдүйд гарах хуулийн заалтыг эш 
татаад хийчихсэн. Яг аваад хэрэглэх гэхээр байхгүй хуулийн заалтыг 
оруулчихсан ” гэжээ.

Цагдаагийн байгууллагын бодлого, шийдвэрийг хэрэгжүүлэх 
дарга нарыг ойрхон солих, түүнийг дагаад удирдах багийн холио 
сэлгээг хэт туулшран ‘’хөрөнгөжсөн хурандаа” гэсэн нэрийн доор 
үндэслэлтэй. үндэслэлгүйгээр халах. өөрчлөх болсон нь залгамж халаа 
үгүй болгож, ард иргэдийн дунд одоо ч гэсэн бүх цагдаагийн дарга, 
удирдлага, хурандаа нар хууль бусаар хөрөнгөжсөн гэсэн ташаа 
мэдээллийг нийтэд түгээн дэлгэрүүлж, байгууллагын нэр хүнд. эрхэм 
зорилго, бахархал, бодлого шийдвэрт ноцтой нөлөөлж, түүнээс үүдээд 
шат шатны удирдах ажилтны манлайлал, бусдыгаа уриалан дуудах. 
ажил албандаа хандах хандлагад сөрөг нөлөө үзүүлснээр доод шатны 
алба хаагчдын үйл ажиллагаа. харилцааны ёс зүй, албандаа хандах 
хандлага сэтгэлгээ нь албаны төлөө гэхээс илүүтэй албан тушаал. өнөө 
маргаашийн амьдрал, цалин мөнгөнд баригдмал байдалтайгаар хандах, 
нийтийн ашиг сонирхолоос илүүтэй хувийн ашиг сонирхолыг дээгүүрт 
тавих байдал үүсээд байгааг зайлшгүй анхаарах шаардлага гарчээ.

Цагдаагийн байгууллага, алба хаагчдын дунд хамгийн их шүүмж 
дагуулж буй асуудал бол “Цагдаагийн цол олгох" журамд өөрчлөлт 
оруулж, албан тушаалын цол хавтгайруулан олгож эхэлсэн явдал юм. 
Үүний жишээ нь: ЦЕГ-ын даргын 2013 оны 12 дугаар сарын 27-ны 
өдрийн 742 дугаар тушаал “Хуулбар үнэн: Захиргааны удирдлагын 
газрын дарга "-аар "цагдаагийн хошууч" цол, түүнээс дээш цолоор 57 
алба хаагч шагнагдснаас хугацааны өмнө “цагдаагийн хурандаа" 
цолоор 13 алба хаагч шагнагдаж байжээ. Тухайн өдөр энэ тушаалаас 
гадна орон нутгийн газар, хэлтэст, алба хаагч нарт бүрэн танилцагдаж, 

мэдээлэгдээгүй өөр хоёр тушаал гарсан гэдэг. Энэ асуудлыг өнөө биш 
юм гэхэд хэзээ нэгэн цагт ярих шаардлага зүй ёсоор урган гарах нь 
дамжаггүй.

Монгол Улсын ерөнхийлөгчийн 1995 оны 222 зарлигаар 
“Цагдаагийн цол олгох" журмыг шинэчлэлийн эхэн үед өөрчлөн Хууль 
зүйн сайдын 2014 оны А/03 тушаал "Цагдаагийн албан тушаалын цол 
олгох” журам батлан гаргажээ. Хууль зүйн сайдын энэхүү журам нь 
олон сөрөг хандлагыг дагуулж ирсэн тул 2015 онд А/64 тушаалаар 
“Цагдаагийн албан тушаалын цол олгох” журмыг өөрчилсөн байна.

Нийгмийн хөгжлийн зүй тогтолыг даган хийгдэж буй хууль эрх 
зүйн шинэтгэл нь Монгол Улсын цагдаагийн байгууллагын үйл 
ажиллагааны хэтийн төлөвлөлтийг тусгахаас илүүтэй бүтэц зохион 
байгуулалт, байгууллагын болоод албадын нэр томъёог өөрчлөх, он 
удаан жил хотжсон барууны хөгжилтэй орны туршлагыг дуурайх 
агуулгыг багтааж байгаа нь өнөөгийн нийгэмд зарим тохиолдлоор 
хэрэгжүүлэх боломжгүй нөхцөл байдлыг үүсгэж байна.

Монгол Улсын хууль сахиулах байгууллага түүнд хамаарах 
цагдаагийн байгууллагын хэмжээнд хийгдэж буй эрх зүйн шинэтгэлийг 
нэгэнт зайлшгүй шаардлагатай гэж үзэж эхлүүлсэн боловч улс төрийн 
тодорхой бодлого, Засгийн газар, салбар хариуцсан сайд, улс төрийн 
гишүүдийн болон хувийн хэсэг бүлэг хүмүүсийн үзэл бодол нилээдгүй 
нөлөөлж байгааг үгүйсгэх аргагүй юм.

Цагдаагийн байгууллагад өөрчлөл, шинэтгэл хийхэд хууль 
сахиулагчдын сэтгэлгээний хэвшмэл хандлагыг өөрчлөх, мэдлэгийг 
шинэчлэх, бодлогын шийдвэрийг хэрэгжүүлэх үйл ажиллагааг явуулах 
шаардлагатай байсан боловч удирдах ажилтны халаа, сэлгээ өөрчлөлт 
хийж, шинээр хүн томйлсноор шинэтгэлийг хэрэгжүүлчих мэтээр 
хөнгөмсгөөр төсөөлж, түүнийг дагаад шат дараалан албан тушаалтаныг 
солих, өөрчлөх нь явдал туулширч алба хаагчдын сэтгэлгээ, албандаа 
хандах хандлага, итгэл үнэмшил үгүйсгэгдэж албан тушаал ахих, 
сонирхолд хэт автах байдал түгээмэл дэлгэрэх болжээ.

Цагдаагийн байгууллагын, үйл ажиллагаа, менежментийн үр 
нөлөөг сайжруулах, иргэд олон нийт болон цагдаагийн байгууллагын 
харилцааг сайжруулах талаар төрийн бус байгууллагын хийсэн 
судалгаагаар “Цагдаагийн байгууллагад, эрс шинэчлэл хийхийг олон 
нийт, цагдаагийн нийт бие бүрэлдэхүүн дээд, дунд, доод бүх шатанд 
хүсэж байна " гэсэн дүгнэлтийг гаргаж байжээ.

Цагдаагийн байгууллагын хэмжээнд хууль эрх зүйн хийгээд 
бүтэц зохион байгуулалт, үйл ажиллагаанд өөрчлөл, шинэчлэл хийхдээ 
хэлбэрт анхаарал хандуулан бүтэц, орон тоо, нэр томъёлол өөрчлөхөөс 
илүүтэй, алс холыг харсан, стратеги төлөвлөлтэйгээр, сургууль, 
сургалтын бааз суурьт түшиглэн, онолын болон практик судалгаа, 
шинжилгээг үндэслэн тодорхой үе шаттай эхлүүлж. гол агууллагад 
анхаарч. түүхэн уламжлалын алдаа, оноонд дүгнэлт хийж, ахмад үеийн 
туршлагыг ашиглан, үйл ажиллагааг хэрэгжүүлэх, хөгжлийн гол хүч 
болох хүний нөөцөд тулгуурлан явуулснаар сая шинэчлэлтийн бодлого 
зөв зүйтэй, алс хэтдээ ашиг тусаа өгөхүйц, илүү үр өгөөжтэй, ард, 
иргэдийн хүсэн хүлээсэн "Шинэчлэлтийн цагдаагийн байгууллага” 
болон тогтвортой үйл ажиллагаагаа явуулах нөхцөл бүрдэнэ гэж үзэж 
байна.

ДҮГНЭЛТ
1. Цагдаагийн байгууллагын шинэчлэлт нь улс орны хөгжил. 

нийгэм эдийн засгийн өөрчлөлт. чиг хандлагад уялдуулан он удаан жил 
явагдаж. хууль, эрх зүйн хэм хэмжээ улам боловсронгуй болж байгаа 
талаар эрдэмтэн судлаачдын судалж үзсэн ном зохиол нийлээдгүй 
дурьдсан боловч зөвхөн онолын түвшинд түлхүү ашиглаж, практик үйл 
ажиллагаандаа судалж харьцуулан үзэх, ололтой талыг нь олж харах, 
улам боловсронгуй болгон ашиглах байдал дутмаг байна.

2. Хууль эрх зүйн шинэтгэлийн хүрээнд цагдаагийн 
байгууллагын үйл ажиллагаанд шинэчлэл хийхдээ албадын нэршил, 
бүтэц, зохион байгуулалтыг өөрчлөх, судалгаа, шинжилгээ багатайгаар 
зөвхөн тухайн цаг үед удирдаж буй удирдлагуудын бодлого 
шийдвэрээр хийх бус алс хэтийг харсан. стратеги төлөвлөгөөг 
боловсруулан нийгмийн хөгжлийн чиг хандлагад нийцүүлэн, нэгэнт 
эхэлсэн шинэтгэлийг тууштай үргэлжлүүлэх залгамж, халааг 
үргэлжлүүлэх замаар цагдаагийн хуулиар хүлээсэн үүрэг чиглэл 
тоггвортой хэрэгжих боломжийг бүрдүүлэх, тэдний үйл ажиллагааг 
ойлгомжтой, ард иргэд хүсэн хүлээсэн түвшинд хүргэх ажлыг үе 
шаттайгаар зохион байгуулах нь зүйтэй гэж дүгнэв.

САНАЛ
1. Хууль эрх зүйн хэм хэмжээг олон улсын стандартад 

нийцүүлэн өөрийн орны нөхцөл байдалд зохицуулан зөв зүйтэйгээр 
нутагшуулах бодлогыг барих;

2. Монгол Улсын хэмжээнд хууль эрх зүйн шинэтгэлийг 
хэрэгжүүлэхдээ хууль сахиулах байгууллагын гол цөм болох нийгмийн 
олон талд харилцааг зохицуулж байдаг цагдаагийн байгууллагын 
хуулиар хүлээсэн чиг үүргийг оновч хувиарлаж, хууль эрх зүй хэм 
хэмжээг боловсронгуй болгохын зэрэгцээ байгууллагын бүтэц зохион 
байгуулалт, үйл ажиллагааг улс орны нийгмийн хөгжлийн чиг 
хандлагад уяалдуулан урьд өмнө мөрдөж байсан хууль, тогтоомжийн 
давуу болон сул тал, түүхийн үйл явцад хуримтлагдсан туршлага, алдаа 
оноо өөрчлөлт хийх шаардлага зэргийг дотоод болон гадаад нөхцөл 
боломжинд түшиглэн олон улсын стандарт шаардлагад уяалдуулан 
зохицуулах;

3. Цагдаагийн байгууллага бааз сууриа түшиглэн судалгааг 
шинжилгээг хийж онолын болон практикаар шалгарсан үндэслэлтэй 
өөрчлөлт. шинэчлэлтийг хэрэгжүүлэх, стратегийн төлөвлөгөөтэйгээр 
ажиллах;

4. Хууль сахиулахын их сургуулийн эрдэмтэн. багш. 
судлаачдын мэдлэг. чадварыг бүрэн дүүрэн ашиглах, онолын болон 
практик туршлага бүхий судалгааны чадварлаг баг бүрдүүлж, нэгэнт 
эхэлсэн өөрчлөлт шинэчлэлтийн давуу болон сул талд судалгаа. 
шинжилгээг явуулах, судалгааны гуравдагч байгууллагаар дүгнэлт 
гаргуулах, оновчтой арга, замыг зөв сонгох, эрсдэлийг урьдчилан 
тооцох;

5. Цагдаагийн байгууллага түүний алба хаагчид аливаа 
нөлөөлөлөөс ангид байх, албан тушаал ахих оновчтой, нээлттэй, 
тогтвортой байх зарчмыг баримтлах;

6. Цагдаагийн байгууллагын үйл ажиллагааг улс төржилгүй, 
төрийн тусгай чиг үүрэг бүхий байгууллагын үйл ажиллагаа болохыг 
ойлгуулах гадаад болон дотоод хүчин зүйлээс ангид байлгаж төрийн 
албаны мэргэшсэн тогтвортой байх зарчмыг баримтлах, удирдах албан 
тушаалтныг бэлтгэх, томилох үйл ажиллагаанд бодлоготой хандах, 
сонгон шалгаруулах үндсэн дээр томилох "merit” тогтолцоог тууштай 
хэрэгжүүлэх санал дэвшүүлж байна.

